ETIKANG TAGALOG. ANG IKATLONG NOBELA NI RIZAL

Salin mula sa Espanyol ni Nilo S. Ocampo (1997)

KABANATA 1   SA BAYAN NG PILI

1. Misa mayor iyon sa linggo ng Pasion at napakainit sa loob ng simbahan. Maalinsangan at nakapaninikip ng dibdib, pinagpapawisan ang mga taong naggigitgitan at naghahanap ng mapupuwestuhan. Hindi naman dahil maliit ang simbahan ng Pili sapagkat simbahan naman itong tunay na mas malaki at mas maluwag kaysa sa iba pa sa probinsiya, may isang matayog na kampanaryo (puno ng mga batingaw at kampanilyang pinakukuliling ng mga sakristan, kinalulugdan ng mga palasimba), sa tuktok nito matatanaw sa mga maaliwalas na araw ang lungsod ng Maynila. Kayang lamanin ng simbahan kung pagdidikitin ang walong libong mabubuting Kristyano, at sapagkat may apat namang misa sa linggo para sa dalawampu’t limang libong mamamayan, hindi kagyat maunawaan ng istranghero kung bakit dito lang sa misa mayor nagdadagsaan ang mga taga-Pili.

2. Ipabatid nating nakakaalam kung ano ang mga nangyayari at paano ang mga bagay-bagay sa Pili at  umpisahan natin sa puntong mahalaga, ang tungkol sa relihiyon.

3. Apat ang misa sa Pili, isa sa Kura at tatlo sa tatlong koadhutor. Tuwing linggo, nagsisimula ang misa ng alas singko at natatapos ng alas nuebe. Nauunang magmisa ang mga koadhutor, bago ang misa mayor ng Kura, ang bantog na si Padre Agaton, nagtatanghal sa kanyang ginintuang boses na baritono sa saliw ng koro ng bayan. Sinasamba ng bayan ang kanilang Kura, pinagkikibitan ang mga misang ginaganap ng mga indiong koadhutor, isa dito sinasabing ubod ng yabang. Dumidinig sila sa misa mayor dahil sa grandeng katangian nito sa musika, pagbibigkas atbp., at para masilayan mangyari pa ang mga dalagang sa oras din iyong nagsisimba.

4. Sa isang luhuran, makikita si Kapitana Barang, apatnapu o apatnapu’t limang taong gulang na babaeng mataba, ang pananamit napapalamutian ng mga pinong burda, at makikinang na alahas.  Taimtim at tuwid sa pagkaluhod, tila baga mummy na walang paikot na balot, gumagalaw lang ang panga at mabagal na dumudulas sa mga mabutong daliri ang rosaryo.  Nanatili siyang ganoon sa kabuuan ng misa, sa astang ito may dating pa ring nakapangingibabaw sa madla, pinaninindigan ang pagiging kasapi sa prinsipalya, walang pangyayari sa loob ng simbahan na umaalpas sa kanyang paningin.

5. Katabi niya ang isang babae, kabataan pa pero maputla at gastada na, may karga-kargang sanggol na natututulog. Nasa kuwelyo nito ang tatlo o apat na eskapularyo at kung ano-anong sintas at kuwintas. Dukha ang kasuotan ng babae, makikita ang mga sulsi at tagpi.

6. Padako na sa bahagi ng komunyon, tahimik ang simbahan at tumigil ang musika para hindi magambala ang Kura sa maselang akto ng pagpapatanggap sa Diyos. Magaralgal ang pagdarasal ng saserdote at kakatwa ang kilos, hindi nakaligtas sa pansin ni Kapitana Barang na nag-ayos na ng kanyang belo. Tao siyang mapanata at walang palya sa pangongomunyon.  Palapit na siya sa altar nang sabihin ng sakristan na hindi magbibigay ng komunyon kaninuman ang Kura.

7. Hindi makapaniwala ang mga kababaihan sa kanilang nasaksihan, ninenerbiyos, nanginginig ang mga balikat na nag-usisaan samantalang nagpakalambong-lambong naman sa kanilang belo ang iba pa, pinakikislot ang mga labi upang mapaniwalang nagdarasal sila. Naiiskandalo ang buong simbahan, sapagkat tumangging magbigay ng komunyon kaninuman ang kurang si Padreng Agaton, sa panahong itong kasagsagan ng kuwaresma, simula ng Mahal na Araw.  Hindi mapakali ang mga deboto, namumugto sa pagkayamot ang ilan – datapwat hindi makuhang magalit – karamihan nagbubulung-bulungan ng kung ano-anong hinuha at sapantaha.

8. Sa Santus, deus, santus fortis... ”Manang Sebya! Manang Sebya!” bulalas ni Kapitana Barang, ginambala ang pagdarasal at siniko ang katabing matabang babaeng nakadipa sa sahig.

9. ”Santus talis, serere nobis!” bubulong-bulong si Manang Sebya habang nagkumusot ng mga mata sabay nagkrus sa dibdib. 

10. ”Manang Sebya, Manang Sebya, nakita mo ba?” nababahalang tanong ni Kapitana Barang.
11. ”Alin? Ano?” sagot ni Manang Sebyang naalimpungatan.

12. “Ang kura, si Padre Agaton! Ay, isinalya niya ang misal.  Tingnan mo!” 

13. Tinatapos na ni Manang Sebya ang kanyang panalangin para makakitang mabuti nang mapahikab, lumitaw ang mga ngiping itim na itim sa kakanganga. 

14. Inangat niya ang ulo niya at nagpungas-pungas. Dahil maliit, wala siyang maaninag kundi ang liwanag ng mga malalaking kandilang nakapaligid sa imahen ng Ating Mahal na Ina, mataimtim, morena at bagay na bagay sa makintab na kasuotang pilak. May nangyari marahil sapagkat naglingunan ang mga babae at tahimik na nagkumpasan at nag-anasan. 

15. “Ano’ng nangyari, Kapitana Barang, ano’ng nangyari?” tanong niyang nakapagmulagat, naghahanap ng kasagutan sa expresyon ng mukha ng katabi.

16. “Ay! Mukhang…” 

17. May ilang linya pang aawitin ang koro. Sa unang imbay ng insensaryo at sa tigtig ng kampanilya sa sakristya, nagbigay-todo na ito sa pag-awit bilang hudyat na tapos na ang misa at maari nang mag-uwian.

18. Nagkaalimpungatan ang mga naidlip, nagpagpagan ng mga braso’t hitang nahimlay sa mga oras ng alinsangan at inersya, at mabigat na nakakapasinghap-singhap ang kaligirang punong-puno ng sari-saring tunog na sinagawsawan ng amoy ng pawis, habol-hininga, kandilang tunaw, sanghid ng katawan at usok ng insenso. Nakatitig si Manang Sebya sa pagkaladlad ng mga kurtina sa altar sa bawat alimbukay ng usok. 

19. “Ano’ng nangyari, ano’ng nangyari?” tanong niya kabog-kabog ang dibdib sa bawat repike ng kampana.

20. Pero hindi sumagot si Kapitana Barang at nagkrus nang nagkrus, banayad ring kinakabog ang dibdib, hindi makaimik, siya mismo hindi rin magkandaugaga.

21. Humugong ang mga baho at bombardino, ang piston humahagunghong na parang trumpetang pandigma, pumaswit ang mga flawta, pumiyok ang mga klarinet, umentra ang saxofon na parang paos na boses ng lasing samantalang walang puknat ang tigtig ng kampanilya, di magkamayaw ang madlang nagpupulasan na para bang may mabangis na kabayong nagdadamba sa kanilang hanay.  Nagdidiliryo ang buong simbahan. Parang mga naghahagikhikang kolehiyalang nakapuslit sa kanilang klase sa isang lakbay-aral ang mga kampanilyang matutulig at masisigla sa may mataas-taas na tore sa harapan ng mga troneras, samantalang taimtim ang malaking kampana sa gitna, pinangalanang Santa Cecilia, payapa at maringal na nakapuwesto tulad ng isang matabang superyorang nagtatangkang magpatahimik, habang mabagal  at malungkot na bumibigkas ng:

22. “Kalma, kalma, kalma!...”

23. Hindi na nahintay ni Padre Agaton ang paglalahad ng kurtina sa altar at iniabot ang insensaryo sa isang sakristan at dali-daling umalis, pumasok sa sakristyang pinangunahan ng mga malalaking kandila kasunod ang mga monagilyong napakarikit sa kanilang pananamit. Tapos na ang misa.

24. Bumagal ang tigtig ng kampanilya, unti-unting natigil, para bang pinahupa ang masigabong pagkakamayaw sa katapusan ng misa.  Doon naman sa tore, bigay na bigay pa sa pagdupikal ang mga kampana, patuloy ang malaking Santa Cecilia sa kanyang masidhing kalembang, tila naglalayon pang pasiglahin ang mga kampanilya sa halip na patigilin. 

25. “Kanta, kanta,kanta!” animo’y hiyaw ng dilang bakal nito.

KABANATA 2   MAKAMISA

1. Matapos makapagkrus, nagsimula nang mag-alisan sa saliw ng masiglang dupikal ang mga taong kanina lang ay nagsisiksikan sa loob ng simbahan. Nagkislutan ang mga tao, nagtayuan ang mga lalaki, nagyugyugan ng tuhod, nagpagpagan ng panyo.  Nagpagpag rin ang mga babae ng kanilang mga saya at tapis, hawak-hawak ang mga itong para bang nagpasyang sasayaw, iindak na sa saliw ng musika, samantalang nag-iiyakan, pumapagaspas ang mga kurtina at tabing, ang sindi sa mga kandila napapaandap-andap, napapaterak-terak sa ihip ng hangin. Hindi magkandatuto ang lahat ng nasa simbahan; paroo’t parito ang mga sakristan, ang mga namamanata sa kanilang maluluwag na sinturon at padukwang  na posisyon nadadala ng madla at natutulalang gaya sa posisyon ng mga imahen sa mga altar sa gilid. Tila isang mananayaw na may kastanet itong si San Sebastian; mukhang kalalaktaw lang sa harap nitong si San Miguel sa ulo ng diyablo; ang Hesus Nazareno ang tanging seryoso sa payak nitong puwesto, kataka-takang nakatitig sa direksiyon ng koro, naiiskandalo sa mga kalapastanganan. Kakatwang tila hindi ito nabibigatan sa krus na buhat-buhat, regalo ni Manang Sebya, kababarnis at kakikintab lang.  Nakahilig naman ang ulo ng Dolorosa, matapat na kasama nito sa pangingilin sa kuwaresma, lumuluha ng salaming bubog at buong lungkot na nakadaop-palad, sa ilalim ng mga kamay naroon ang pusong anyong buto ng kasoy.  Matatakpan ng panluksang belo ang imahen nito sa mismong Mahal na Araw!

2. Isang bagsak sa tambol ang naghudyat na tapos na ang lahat na kaguluhan. Nagsimulang humugos palabas ang mga tao. Nagtulakan ang mga lalaking tagaktak sa pawis, humahakab sa katawan ang basang kamisa, hawak-hawak sa ere ang mga sombrero at salakot para hindi makumusot. Nagbubulungan ang mga babae, nagtitilian at nanunumbat kung sila ay nasisiksik at naiipit-ipit samantalang bumubulahaw ang mga paslit.  Doo’t dito may maririnig na ugong ng isang matandang nagnonobena, napapalakas rin sa pagdarasal, kasama ang isang hermanong nangunguna sa isang pangkat ng mga beata. Dito isang lalaki ang iigtad para umiwas sa pagkaipit, matatapakan ang saya ng isang matandang babae; doon maririnig ang lagapak ng isang mariing sampal at malutong na mura: aba! salbahe! patungkol sa isang matandang lalaking matawa-tawa lang sa gitna ng madla (napakaraming pananamantalang nangyayari, paniwala ng isang babae), habang doon-doon pa isang kabataan ang makikitang namumula.

3. Nahawi kapagdaka ang madla sa pagdaraan ni Kapitan Panchong, kasama ang kanyang mga tagasunod, nanunulak, naniniksik, nagwawasiwas ng baston sa paghawi, nakataas ang mga sombrero at salakot para hindi malukot at mapisa. Pagkatapos, tila isang sigwang napahupa, tumigil si Kapitan Panchong, ikinawkaw ang kamay sa benditero, lumuhod at nagkrus at lumisan.  At saka lang muling naggitgitan palabas ang mga tao. 

4. Tumayo na rin sina Kapitana Barang at Manang Sebya,balisa at handa nang makipagkuwentuhan hinggil sa mga agam-agam.Hindi na talaga napigilan si Manang Sebya sa pag-usisa.

5. ”Bendito y alabado sea... Ano’ng nangyari sa Kura?”

6. “Ang ating Kura? Ave Maria Purisima!” 

7. “Sino pecado concebida,” titig na titig siya sa kasama. 

8. “Ave Maria Purisima! Isinalya niya ang misal, Manang Sebya!”
9. “Isinalya niya? Ave Maria!”
10. “Ayaw niyang bendisyunan ang anak ni Anday! Aba! At isipin mo, Manang Sebya, nakapagbayad na para sa mga kandila at bendisyon pero hindi naman ibinalik ang pera! Piso at kalahating real, ManangSebya!”

11. “Piso at kalahating real, Kapitana Barang?”

12. “Oo, piso’t kalahati. Piso para sa bendisyon at kalahati para sa mga kandila. Paanong hindi ko malalaman, e sa akin siya nanghiram ng pera.”

13. “Sa iyo pala iyon, Barang. At magkano nga ang sabi mong utang ni Anday?”

14. ”Ay, pitumpu’t tatlong piso at may dagdag pang piso’t  kalahati ngayong umaga. Pero paano niyang magagamit ito sa mga banal na bagay? Paano mapapabendisyunan ang kanyang anak, e iyak ito nang iyak habang nagrorosaryo naman ang ina? Alam mo, palagay ko napasukan na ng diablo ang katawan nitong wala pa mang dalawang taon. Ay magiging maldita rin iyan tulad ng ina!”

15. “At bakit naman maldita ang ina!”

16. “Aba, Manang Sebya! Ayaw niyang pabendisyunan ang kanyang anak dahil nga ang dami niyang utang hanggang sa pagbantaan kong palalayasin, dahil, Manang Sebya, ayokong may kasamang tao sa pamamahay; nagdudulot ng disgrasya.”

17. “A, ‘yun pala ang dahilan kung bakit siya pumunta sa bahay at nilapitan ako, Hesus! Pero sino’ng kukuha sa isang katulong na may anak? Hindi dapat nagkakaanak ang mga katulong.”

18. Nangulimlim ang mukha ni Kapitana Barang, naging malupit at matigas ang pagkatitig.

19. “Mga bulok sila lahat… Ave Maria Pusirima!”

20. “Sin pecado concebida,” sagot ni Manang Sebya. 

21. Sa sandaling iyon, nagkatagpuan sila ng mga tao sa benditero, nagdawdawan ng mga daliri dito, nakangiwing nagkrus sa kanilang mga noo, mukha at dibdib, utal-utal sa pag-usal ng dasal at saka naglabasan sa simbahan.

22. Sa harap ng patyo, maingay na naghuhuntahan ang mga lalaki tungkol sa mga pangyayari sa misa. Kinukuwentuhan ni Furang magsasaka ang kanyang kapitbahay tungkol kay Clodio, isang matandang lalaki sa nayon, isang pagano, di-mabuting Kristyanong tanyag sa pagkaerehe at sa panghahagupit sa mga imahen sa oras na walang modo nitong mga nakaraang panahon. Napapadalo sa misa ang matandang Clodio minsan lang sa isang taon at para lang mag-usyoso, umalis kaagad bago ang bendisyunan. (Sinasabing bunga ng takot na magkaroon ng galis at pangambang mabawasan ang bisa ng kanyang mga anting-anting.)

23. Ikinuwento ni Fura at ginayang kumpleto sa galawgaw ang Kura sa pagsalya nito sa misal, pati na kung paano itinabig ang insensaryo.

24. Pang-iinggit niya kay Clodio, “Nang napakalaking bagay ang lumagpas sa iyo. Wala kang makikitang gayon sa buong buhay mo.”

25. Mapanuya ang halakhak ni Clodio. “Hoy,” pakli niya, “nasabi ko na, hindi ko na kailangang magpabendisyon.”

26. “Alam mo ba kung bakit ka ginagalis? Ayaw mo kasing magpabendisyon sa Kura.”

27. Sa may malaking pintuan nakatipon ang mga taong nagkakausyosohan, nakamasid sa paglabas ng kababaihan iyon din ang usap-usapan. Nagkaragdagan na sa detalye, sumobra na sa kuwento at nakaimbento na ng mga kumpas. Para sa bayan ng Pili, wala nang napakahalaga kaysa sa kilos ng kanilang Kura. 

KABANATA 3        SI PADRE AGATON

1. Maaring magdigmaan ang buong Europa, makalikha ang agham ng mga imbensyong kapaki-pakinabang, makapagproklama ng mga pinakamatakatarungang usapin sa batas at sosyolohiya –lahat ng ito ay ipa lang ng palay sa taga-Pili habang patuloy si Padre Agaton sa pagiging Padre Agaton at hindi nangungulimlim at naninimangot ang kanyang maayang mukha. At may dahilan ang bayan ng Pili.

2. Walang tuwirang epekto ang mga digmaan sa kanyang buhay.  Ang mga modernong prinsipyo itinuring niyang kalunos-lunos na pambubulahaw sa nakararami, tulad ng ilaw sa mga antukin at tatamad-tamad.  Higit pa sa kairalan ng Diyos, ng araw, ng agham o maski na ng kapalaran – wala nang mas importante pa sa persona ni Padre Agaton, ang bantog na kura, kinatatakutan ng buong probinsiya mula sa kulang-palad na magsasaka hanggang sa gobernador na mapagmata.

3. At tunay na marapat na gayon nga ang masabi hinggil kay Padre Agaton.  Napangunahan ng katanyagan ng pagiging matapang at masipag, dumating siya sa bayan para pamayanahihan ito at hingan ng lubos na pagsunod. Itinalaga siya rito dahil na nga sa reputasyong mahirap mapasunod ang Pili.  Sa labimpitong taon ng kanyang pagiging pari, nakonfirm ang gayong katanyagan at tumatag pa nga. Makisig siya at matipuno ang pangangatawan, lalaking-lalaki. Sa tindig na mapanaig at astang parating taas-noo, walang di nagpapamalas ng pagpapakumbaba at paggalang.  Mapanibasib at walang iniinda sa kanyang kapusukan at kapangahasan, nagtatamasa ng tangkilik ng kanyang orden, kinaharap niya ang sinumang kaaway sa anupamang larangan. Nananalig siya sa bisa ng kamao, ng pagbambo, ng batas, at ang mga opisyal at huwes, nanginginig sa takot sa kanya. Sisante ang mga alkalde at kawaning sasalunga sa kanya, tanggal sa katungkulan o lipat ng puwesto ang mga tenyente at maski na kumandante ng Guardia Civil na nangahas kumontra, samantalang naipapatapon ang mamamayang hindi sumunod sa kanya. Sa buong probinsya kung gayon, walang naipapatapon kung wala siyang basbas. Sa kabilang dako, sinumang mapalad na mabiyayaan ng kanyang grasya ay nabubuhay nang matiwasay at mahinusay, para bang tinatanuran ng lahat ng mga santo ng walang-hanggang kalangitan.

4. Si Padre Agaton mangyari pa ay isang modelo ng mga kura. Palaging malinis at maayos, matikas sa kanyang kilos, pino at maringal sa hanay ng mga autoridad, mapanaig at matayog sa harap ng iba pa, pinanatili niya ang prestihiyo ng kanyang uri at orden, ipinadadama sa lahat kung paano karapat-dapat ang mataas na paggalang sa kaparian. 

5. Walang manlalakbay na dayuhan o katutubo man, na hindi bumabanggit sa kanya sa kanilang mga sulatin – matatagpuan ang Pili sa malapit sa isang patay na bulkan, tanyag sa mga maiinit na bukal at talon ng tubig na madalas puntahan – at tinutukoy bilang huwaran ng kabaitan, ng pagkamaginoo at pagkamagalan. Ilang ulit na siyang iminungkahi ng mga masisigasig na kapwa para sa obispado pero tinatanggihan ni Padre Agaton. Pinuri ng kanyang orden ang aktong ito ng pagkakait hanggang langit bilang patunay ng kanyang katangitanging kabutihan.

6. Tinanggihan ang mitra gayong pinagnanasaan ng lahat na makapagsuot noon!

7. Tumango-tango ang kanyang mga kapanalig sa paghanga, kagat ang mga labi. Kagat-labi rin ang kanyang mga karibal at ilang mga bagong obispo, pilit ang pagkangiti.

8. “Kababaang-loob, tunay na kababaang loob!” bigkas ng isang obispong kapuputong lang ng mitra. “Mas madaling tumanyag at mamayani sa isang bayan kaysa mamahala nang mahusay at pangalagaan ang pagiging pari sa isang lugar na kinakailangang mamuwersa para makapanaig. Pakatandaang manipis lang ang pagitan ng kababaang-loob sa pagmamataas.”

9. Maski ang demonyo, umasang maipapaalam ang ganitong reaksyon ng mga tao kay Padre Agaton, para niya maintindihan at makapagbigay ng kaukulan tugon – “pagmamataas, tunay na pagmamataas!” May dahilan ito: hindi siya maaaring magpababa masyado.

10. Napakagaling at napakaringal talagang magmisa si Padre Agaton; mayroon siyang magandang tinig na baritono, at ang kanyang mga kilos, ayon sa mga tagasunod at tagahanga, tila ensayado sa harap ng salamin.  Marangal siyang tumutupad sa mga tungkulin ng pagkakura, ibig sabihin, hindi niya pinabababa ang propesyon bunga ng mga maliliit na bagay. Hindi siya makapagmamatapatan liban sa mga taong tiyak ang reputasyon, sa mga pili at mariwasang tagasunod na hindi kakikitaan dahil sa gayong posisyong panlipunan ng astang mababa at kahiya-hiya. Tila pinipili lang ng kanyang masinsing pandinig ang mga eleganteng kasalanan, mabulaklak na kasalanang anas-anas ng mga dilang naglulubid… isang paraan ng pagpapakintal ng kabutihan. 

11. Hindi ninyo siya kailanman makikitang nagbabasbas sa isang libing na miserable at dukha, nakakababa sa kanyang matayog na misyon: kailangang isa itong marangyang seremonya, kumpleto sa mga kampanang nagbabatingaw ng plegarya, may nitso o kabaong na balot ng itim na tela at naalimbukayan ng usok ng insenso. Sa gayon mamamalas siyang maringal at maharlika sa pagitan ng dalawang indiong koadhutor, inaawit sa kanyang boses barítono ang mga salmo at pananaghoy habang winiwisikan ang bangkay ng agwa bendita.  Sapat nang masaksihan ito para mapaniwalang tunay na hindi itatakwil ng Diyos ang sinumang napakamakasalanang kaluluwang binasbasan ni Padre Agaton, batid kung ano na lang ang halaga ng palabra divina.  Hindi siya mapagsesermon kung kulang sa tatlongdaang piso, ni mahihilingang magpabinyag kung kulang sa labindalawang piso.  Dati siyang nagpapabinyag ng ordinaryo sa halagang tatlong real at walong kuwarta, pero mga koadhutor halos ang nagsasagawa.  Kailangang maghagilap ng dose pesos, umarkila ng musiko, magsindi ng mga paputok, magrepike ng mga kampana para personal si Padre Agaton na mag-alay ng mga sakramento ng binyag.

12. Maaring mamatay ang mga indiong hindi nangungumpisal kung iyon ang kanilang nais, ngunit si Padre Agaton ang hindi magpapabayang maisantabi ang isang institusyong napakapaki-pakinabang.  Magpapadala siya sa napakaabang kubo sa pinakamalayong baryo: pangunahing katungkulan ito ng prestihiyosong posisyon ng pagkakura (sumagip ng mga kaluluwa); kung hindi, maipagbibili ang relihiyon sa simpleng panggaganyak na pabulong, sa una pa lang na diskuyson.

13. Kaya nga ba, ipinagbubunyi at iginagalang siya ng lahat at bantog na bantog ang pino at kalugod-lugod na prayleng ito.   Mababa ang turing sa fiestang hindi napuntahan ni Padre Agaton, tulad ng pagtitipong hindi nabasbasan ng kanyang pagdalaw. Ginagawa lahat ang sakripisyo, inilalabas mula sa baul ang pinakahuling piso para lang mabinyagan o makasal ng Kura, luhong itinuturing na higit sa anupamang brilyante at paksa ng kuwentuhan at paghanga sa mga araw na lumipas, hanggang sa mga linggo pang kasunod. Isa nang karangalan na makabati sa kanya o makapagmano, at maski na tadyak na natanggap ng sakristang mayor ay naturingang handog ng nobilidad, hindi papayagan ng huli na tratuhin itong hindi mahalaga kaysa sa mga natanggap ng mga koadhutor at iba pang prayleng mababa.

14. Walang anumang depekto si Padre Agaton sa mata ng bayan.  Hinahangaan siya nang husto pati na sa kanyang mga kapilyuhan: pinamumulahan ang ilang kababaihan subalit ikinatatangi ang pagbibiro-biro at pagpipisil-pisil sa kanila ng pari.  Isang babae ang kinilig nang husto nang pinansin siya ng Kura sa ilang mabubulaklak na pananalita at nag-akala rin sa mahaba-habang panahon na maganda siya samantalang napakapangit naman pong tunay.  Gayunman, si Cecilia, ang mapalad na si Cecilia ang kinaiingitan ng lahat, at sa kanya maaaring ilapat ang Ave Maria nang bahagya lang ang pagbabago. 

